
Meeqqat atuarfianni atuarnermut ilaatillugu sungiusaammik sulinermi assigiimmik 

sillimmaserneqarnissaannut Naalakkersuisut suliniuteqarnissaat pillugu Inatsisartut 

aalajangiiffigisassaattut siunnersuut. Suliami tassani kommunit, Center for 

Arbejdsskadesikring attuumassuteqartullu allat sapinngisamik Naalakkersuisunit 

akuutinneqartariaqarput. 

(Inatsisartunut ilaasortaq Debora Kleist, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

 

Siullermeerineq 

 

Naalakkersuisut aallaqqaasiullugu piffissarlu iluatsillugu, meeqqat atuartut atuarnerminnut 

ilaatillugu sungiusaammik sulinermik nalaani sillimmaserneqarnissaat pillugu 

inatsisiliornissamik, Naalakkersuisut suliniuteqaqqullugit aalajangiiffigisassatut siunnersuut 

qujassutigaat. 

 

Aalajangiiffigisassatut siunnersuummi eqqaaneqartutut, tamatumani pineqarpoq suliniutissaq, 

siusinnerusukkut apeqquteqaatigineqareersumut, pingaarnerusutigullu ajornartorsiummut 

assingusumik sammisaqartumut attuumassuteqartoq. Tamatumunnga atatillugu 

eqqaaneqarpoq, apeqqut kommunip pisinnaatitaaneranik taaneqartartumut ilaasoq, 

tamatumalu kingunerisaanik kommunit ataasiakkaat sillimmasiisoqarnissaa namminneq 

aalajangersinnaagaat. Ilutigisaanik ilisimatitsissutigineqarpoq, kommunit ilaat 

sillimmaseereersimasut, kommunilu alla paasissutissiissutigineqartut naapertorlugit, atuartut 

sungiusaammik sulinerisa nalaanni sillimmasernissaat anguniarlugu suliniuteqartoq. 

Tamatumunnga ilassutigalugu Naalakkersuisut eqqaavaat, tamatuma inatsisitigut 

malittarisassaliornissamik eqqarsaatersuutit naapertuuttunngortikkai, tassuunakkullu 

assersuutigalugu ataatsimoorussamik kommunit ajutoornissamut sillimmasiinissamut 

pisussaaffilernerisa eqqunnissaat, naak tamanna kommunit nammineersinnaatitaanerannik 

ilaatigut annikinnerulersitsissagaluartoq. 

 

Aammattaaq eqqaaneqassaaq, inatsisiliornikkut suliniutip pineqartup 

piviusunngortinnissaanut naleqqiullugu pisariaqarmat oqartussaaffiit arlaqartut akuutinnissaat, 

aningaasaqarnikkut kingunerisassanut naleqqiullugu, tamatumunnga ilanngullugu 

kommuninut ataatsimoortumik tapiissutit naleqqussarnissaannut tunngatillugu aamma suliap 

suliffissaqartitsiffinnut toqqaannartumik attuumassuteqarfigisaanut naleqqiullugu. 

Aammattaaq paasiniagassaavoq inatsisissatut siunnersuut pineqartutut ittoq, kommuninut 

atuartunik sungiusaammik sulisunik sillimmateqartitsisareersunut naleqqiullugu immikkut 

aaqqissuunneqassanersoq. Aammattaaq aalajangiiffigisassatut siunnersuummi 

eqqaaneqartutut pisariaqassaaq, sillimmasiinikkut aaqqissuussineq naapertuuttoq 

pilersinniarlugu periusaasinnaasut assigiinngitsut erseqqinnerusumik misissornissaatut. 

Taamaattoq Naalakkersuisut nalilerpaat matumani pineqartoq tassaasoq ajornartorsiut 

aaqqiiviginissaa pingaaruteqartoq, qanorluunniit tamatumani iliortoqarsinnaanera 

apeqqutaatinnagu. Taamaalilluni aalajangiiffigisassatut siunnersuut Naalakkersuisut 

pineqartup iluani sillimmasiisarnermik sunniuteqarluartumik pilersitsisoqarnissaa pillugu 

isumaliutersuutaannut naapertuuppasippoq. 

 

Taamaammat Naalakkersuisut siunnersuutip akuersissutigineqarnissaa inassutigaat. 


